
Día Mundial en Recordo das Vítimas 

da Violencia Viaria 

X

unto con todos os países do mundo, especialmente este ano cos países integrantes da Federación Iberoamericana de Asociacións de Vítimas contra a Violencia Viaria da cal formamos parte, hoxe recordamos os nosos seres queridos que perderon a vida ou quedaron malferidos, vítimas inocentes dun sinistro de tráfico.

A OMS recórdanos que cada ano máis de 1.300.000 de persoas morren a consecuencia de sinistros no tráfico e máis de 50 millóns de persoas sofren traumatismos. Máis do 90% das vítimas  mortais corresponde a países cos ingresos máis baixos e medianos que só teñen o 48% de vehículos do mundo, e cerca da metade dos falecidos nas vías mundiais son usuarios vulnerábeis destas: os viandantes, ciclistas, usuarios de vehículos con motor de dúas rodas e pasaxeiros de medios de transporte inseguros. Representan un dos máis graves problemas da saúde pública a nivel mundial provocando graves custes económicos e sociais sen esquecer os dramas humanos imposíbeis de cuantificar.

Dentro do contexto mundial “Decenio de Acción para a seguridade viaria”, o movemento asociativo conseguiu por fin ser recoñecido como un interlocutor válido e preciso para participar no debate sobre a seguridade viaria. (Declaración de Moscova, decembro 2009)

Coñecemos o drama que hai detrás de cada sinistro viario e queremos mobilizarnos para alcanzar o noso principal obxectivo: cero vítimas. 

Entendemos a seguridade viaria dende o respecto, a educación, os valores e a solidariedade de toda a cidadanía. 

Sabemos que gran parte da sociedade aínda non interiorizou a súa parte de responsabilidade dentro dos factores de risco e que só cos firmes compromisos cívicos, éticos e políticos de todos os actores sociais pararemos a tendencia á alza desta pandemia. 

Manifestamos a necesidade de seguir exercendo presión social para conseguir o noso dereito á vida e cambiar o drama pola XUSTIZA que debe protexer todos os cidadáns.

Manifestamos que a violencia viaria é un asunto prioritario de Estado sendo responsabilidade de todos os gobernos implantar políticas de prevención multisectorial en materia de seguridade viaria. Unicamente chamándolle á violencia polo seu nome seremos menos vítimas. 

Entre outros obxectivos:

· Non aceptamos que os sinistros de tráfico sigan sendo a primeira causa de morte da mocidade, que os atropelos estean aumentando, sobre todo na xente maior, polo que esiximos calmar o tráfico nas cidades. 

· Seguimos esixindo que se cumpran integramente todas as penas que se impoñan, a modificación urxente dos baremos e a creación das Oficinas de atención ás vítimas de accidentes de tráfico, cun protocolo de actuación que permita paliar na medida do posíbel o sufrimento e a falta de información que padecen todos os afectados. 

Reiteramos para que nos escoiten a nivel mundial que as vítimas de sinistros viarios se suman día tras día e unimos forzas para emprender xuntos este camiño de loita contra a indiferenza e o esquecemento. Todos podemos ser vítimas, pero dende a responsabilidade tamén todos podemos ser parte da solución.  

Como homenaxe imos escoitar a derradeira peza musical. Interpretación musical: Sarabande suite nº 2 de J. S. Bach , interpretado por: Mario Otero Diz, da Escola Municipal de Música

Santiago de Compostela, 20 de novembro de 2010

